
საქმე №2/15376-26

გ ა ნ ჩ ი ნ ე ბ ა

საქართველოს სახელით

რეაბილიტაციის ზედამხედველისათვის ავანსის გაცემის თაობაზე

17 აგვისტო, 2026 წელი ქ. თბილისი

თბილისის საქალაქო სასამართლოს სამოქალაქო საქმეთა კოლეგია

მოსამართლე - ქეთევან კურცხალია

განმცხადებელი - შპს „სატურნი“

წარმომადგენელი - გვანცა გოგია, ნიკოლოზ აბუთიძე

რეაბილიტაციის ზედამხედველი - ირაკლი გაფრინდაშვილი

მოთხოვნა - გადახდისუუნარობის საქმის წარმოების გახსნა რეაბილიტაციის რეჟიმით

სასამართლომ ზეპირი მოსმენის გარეშე განიხილა რეაბილიტაციის

ზედამხედველისათვის ავანსის გაცემის საკითხი და

ს ა ს ა მ ა რ თლ ო მ გ ა მ ო ა რ კ ვ ი ა

2026 წლის 02 ივნისს, თბილისის საქალაქო სასამართლოს სამოქალაქო საქმეთა

კოლეგიას განცხადებით მომართა შპს „სატურნის“ წარმომადგენელმა და მოითხოვა შპს

„სატურნის“ მიმართ, „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის შესაბამისად რეაბილიტაციის რეჟიმის

გახსნის მოთხივნით.

თბილისის საქალაქო სასამართლოს სამოქალაქო საქმეთა კოლეგიის 2026 წლის 12

ივნისის განჩინებით შპს „სატურნის“ განცხადება დასაშვებად იქნეს ცნობილი და შპს

„სატურნის“ მიმართ გაიხსნას რეაბილიტაციის რეჟიმი. შპს „სატურნის“ ( რეაბილიტაციის

ზედამხედველად დაინიშნა გადახდისუუნარობის პრაქტიკოსი - ირაკლი

გაფრინდაშვილი.

2026 წლის 16 ივლისს, თბილისის საქალაქო სასამართლოს სამოქალაქო საქმეთა

კოლეგიას განცხადებით მომართა შპს ,,სატურნის‘’ რეაბილიტაციის ზედამხედველმა

ირაკლი გაფრინდაშვილმა ავანსის თანხის განსაზღვრის მოთხოვნით.

რეაბილიტაციის ზედამხედველი განცხადებაში უთითებს, რომ მოვალის განცხადების

თანახმად მას ჰყავს 1100-მდე კრედიტორი და მის საწყობში ინახება რამდენიმე მილიონი

ლარის ღირებულების საქონელი. აქედან გამომდინარე, აღნიშნული საქმეზე

რეაბილიტაციის ზედამხედველის ფუნქცია-მოვალეობების შესრულება საკმაოდ

შრომატევადია, მოითხოვს თითქმის ყოველდღიურ ჩართულობას, კრედიტორების ელ.

წერილებზე და სატელეფონო ზარებზე მუდმივ რეაგირებას და სხვა მიმდინარე

პროცესების მართვას ან/და მათში ჩართულობას. რეაბილიტაციის ზედამხედველსა და

მის წარმომადგენელს ყოველდღიურად რეჟიმში არიან ჩართულები მოვალის

ზედამხედველობაში.

ამასთან აღსანიშნია, ის გარემოებაც, რომ კანონის შესაბამისად მოხდა შპს „სატურნის“

ვებ-გვერდზე Veli.store - ზე რეაბილიტაციის რეჟიმის თაობაზე ინფორმაციის

გამოქვეყნება, რამაც კიდევ უფრო მეტ პირს მისცა შესაძლებლობა დაკავშირებოდა

რეაბილიტაციის ზედამხედველს.

გარდა კრედიტორებთან კომუნიკაციისა, რეაბილიტაციის ზედამხედველი

წარმომადგენელთან ერთად აქტიურად თანამშრომლობს მართვაში მყოფ მოვალესთან და

მათ თანამშრომლებთან რომლებიც რეაბილიტაციის პროცესისთვის

მიმდინარეობისათვის არიან დაქირავებულები.

ყოველივე ზემოთ ხსენებული მოითხოვს რეაბილიტაციის ზედამხედველისა და მისი

წარმომადგენლის ყოველდღიურ ჩართულობასა და დიდ დროს. აქედან გამომდინარე,

განმცხადებლის მოთხოვნას წარმოადგენს განისაზღვროს რეაბილიტაციის

ზედამხედველისთვის ავანსის სახით წინასწარ გადასახდელი ყოველთვიური თანხა -

5,000 (ხუთი ათასი) ლარის ოდენობით.

სასამართლო გაეცნო რეაბილიტაციის ზედამხედველის მოთხოვნას, საქმის მასალებს,

მიაჩნია, რომ შუამდგომლობა უნდა დაკმაყოფილდეს ნაწილობრივ შემდეგ გარემოებათა

გამო:

„რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 119.1 მუხლის თანახმად, თუ საქართველოს კანონმდებლობით

სხვა რამ არ არის გათვალისწინებული, სასამართლო განსაზღვრავს (ამტკიცებს)

გადახდისუუნარობის პრაქტიკოსის საქმიანობისთვის გადასახდელი გონივრული

ანაზღაურების ოდენობას მის მიერ გადახდისუუნარობის საქმის წარმოების პროცესში

გაწეული მომსახურებისთვის, აგრეთვე გადახდისუუნარობის პრაქტიკოსის მიერ

გაწეული საჭირო ხარჯების ანაზღაურების წესს. გადახდისუუნარობის პრაქტიკოსის

საქმიანობა გადახდისუუნარობის მასიდან ანაზღაურდება. ამავე მუხლის მე-3 პუქნტის

“გ„ ქვეპუნქტის თანახმად, გადახდისუუნარობის პრაქტიკოსის შუამდგომლობის

საფუძველზე დაადგინოს მისთვის ავანსის სახით წინასწარ გადასახდელი თანხის

გადახდა ან გაწეული მომსახურების ღირებულების ანაზღაურება, რომელიც მისი

საქმიანობისთვის გადასახდელი საბოლოო ანაზღაურების ოდენობის ნახევარს არ უნდა

აღემატებოდეს.

„რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 119-ე მუხლის მე-4 პუნქტი განსაზღვრავს გადახდისუუნარობის

პრაქტიკოსის საქმიანობისათვის ანაზღაურების ოდენობის განსაზღვრისას სასამართლოს

მიერ შესაფასებელ გარემოებებს, კერძოდ მის მიერ გაწეული მომსახურების შინაარსა და

მოცულობას.

„რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის 119-ე მუხლის მე-6 პუნქტის თანახმად, გადახდისუუნარობის

პრაქტიკოსის საქმიანობისთვის განსაზღვრული გონივრული ანაზღაურების ჯამური

ოდენობა, მათ შორის, რამდენიმე მმართველის დანიშვნის შემთხვევაში, შესრულებული

ვალდებულებების ოდენობის მიხედვით გამოიანგარიშება. შესრულებული

ვალდებულებების ოდენობად მიიჩნევა: ა) რეაბილიტაციის გეგმის დამტკიცების

შემთხვევაში − რეაბილიტაციის გეგმით განსაზღვრული ჯამური თანხა; ბ) გაკოტრების

შემთხვევაში − ჯამურად ამონაგები თანხა.

ამავე მუხლის მე-7 პუქნტის “გ„ ქვეპუნქტის თანახმად, გადახდისუუნარობის

პრაქტიკოსის საქმიანობისთვის განსაზღვრული გონივრული ანაზღაურების ჯამური

ოდენობა, მათ შორის, რამდენიმე მმართველის დანიშვნის შემთხვევაში, შემდეგი წესით

გამოიანგარიშება: 50 000 ლარიდან 500 000 ლარამდე შესრულებული ვალდებულებების

შემთხვევაში − შესრულებული ვალდებულებების არაუმეტეს 10 პროცენტისა;

„რეაბილიტაციისა და კრედიტორთა კოლექტიური დაკმაყოფილების შესახებ”

საქართველოს კანონის მე-8 მუხლის მე-6 პუნქტის თანახმად, გადახდისუუნარობის

საქმის წარმოების მიმართ საქართველოს სამოქალაქო საპროცესო კოდექსი გამოიყენება

მხოლოდ იმ შემთხვევაში, თუ ეს კანონი არ შეიცავს შესაბამისი საკითხის მომწესრიგებელ

სპეციალურ ნორმას და საქართველოს სამოქალაქო საპროცესო კოდექსის გამოყენება არ

ეწინააღმდეგება ამ კანონის მიზანსა და პრინციპებს.

კანონი განსაზღვრავს გადახდისუუნარობის პრაქტიკოსის შრომის ანაზღაურების

გონივრულ ოდენობას, მის გონივრულ ზღვარს, სასამართლოს უფლებამოსილებას

დასაბუთებული შუამდგომლობის შემთხვევაში, შეამციროს ან გაზარდოს პრაქტიკოსის

ანაზღაურება, რა დროსაც გასათვალისწინებელია საქმისწარმოების პროცესში

პრაქტიკოსის მომსახურება და მის მიერ გაწეული ხარჯები. კანონი ასევე უშვებს

გადახდისუუნარობის პრაქტიკოსის შრომის ანაზღაურების ავანსის სახით გაცემის

შესაძლებლობას.

საქმის მოცულობისა და სირთულის გათვალისწინებით, ასევე იმის გათვალისწინებით,

რომ ირაკლი გაფრინდაშვილი რეაბილიტაციის ზედამხედველის ფუნქციას ასრულებს

უწყვეტად, მის მიერ შესრულებული სამუშაოების შინაარსის, მოცულობის შესწავლისა

და გაანალიზების შედეგად, სასამართლოს მიზანშეწონილად მიაჩნია შპს ,,სატურნის‘’

რეაბილიტაციის ზედამხედველს ავანსის სახით წინასწარ გადასახდელად განესაზღვროს

თანხა ყოველთვიურად 2500 ლარი 2026 წლის აგვისტოდან რეაბილიტაციის გეგმის

კენჭისყრამდე.

სასამართლომ იხელმძღვანელა „რეაბილიტაციისა და კრედიტორთა კოლექტიური

დაკმაყოფილების შესახებ“ საქართველოს კანონის მე-8, მე-9, 119-ე მუხლებით; ასევე

საქართველოს სამოქალაქო საპროცესო კოდექსის 284-285 მუხლებით და

დ ა ა დ გ ი ნ ა

1. მოვალე შპს „სატურნის“ (ს/კ 405430494) რეაბილიტაციის ზედამხედველის ირაკლი

გაფრინდაშვილის (პ/ნ 01017014587) სახელზე ავანსის სახით გაიცეს თანხა

ყოველთვიურად 2500 ლარი, 2026 წლის აგვისტოდან რეაბილიტაციის გეგმის

კენჭისყრამდე.

2. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს,

რომელსაც უშუალოდ ეხება ეს განჩინება, გადახდისუუნარობის საქმის წარმოების

ელექტრონულ სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი)

დღის ვადაში, თბილისის საქალაქო სასამართლოში (მის. ქ. თბილისი, აღმაშენებლის

ხეივანი, №64). ამ ვადის გაგრძელება დაუშვებელია.

